
నీవుదక్కగ నింక నెవ్వరితో నేని

                      బల్కు టదెట్టుల పరమపురుష

ఆత్మరక్షక నిన్నె యాశ్రయించితి దేవ

                      కాచి రక్షించుమా కమలనయన



	 





	గీ.	
నీదులాభంబు గోరిన నిక్కముగను

గోర్కె లెల్లను నాకు చేకూరుచుండు

దీనరక్షక భువి నాకు దిక్కు నీవె...

	సీ.	
తోచి తోచక నేను తొడరి మీచింతన

                      చేయక సంసారజలధి మున్గి

యడఁగని తృష్ణల నాహారవాంఛలు

                      బదపడి మోహసంభ్రాంతిఁ జెంది

తెలిసియు తెలియక దేహవాసన జెంది

                      తరిగోరి మిమ్ములఁ దలఁచనైతి

మఱచి మర్వక నిత్యమార్గంబులను మిమ్ముఁ

                      దల్చక యింద్రియతతులఁ దగిలి



	 





	గీ.	
నట్టిపాపాత్ముఁడను నన్ను నెలమి నెఫ్డు

కాచి రక్షించు మన్నించు ఘనతమీఱ

కృపకుఁ బాత్రునిగాఁ జూడు కువలయేశ...

	సీ.	
జననిగర్భమునందు జన్మించినది మొదల్

                      బాల్యంబునను గొంత ప్రబలుచుండి

యటమీఁదఁ గొమరుప్రాయంబునఁ గొన్నాళ్లు

                      తల్లిదండ్రుల ప్రేమ దనరియుండి

